
Yamakritam Jagannatha Stotram

ಯಮಕೃತಂ ಜಗನ್ನಾಥಸ್ತೋತ್ರಂ

ಯಮಉವಾಚ .

ನಮಸ್ತೇ ದೇವದೇವೇಶ ಸೃಷ್ಟಿಸ್ಥಿತ್ಯಂತಕಾರಣ .. 16..

ತ್ವಯಿ ಪ್ರೋತಮಿದಂ ಸರ್ವಂ ಸೂತ್ರೇ ಮಣಿಗಣಾಯಥಾ .

ತ್ವಯಾ ಧೃತಂ ತ್ವಯಾ ಸೃಷ್ಟಂ ತ್ವಯಾ ಚಾಪ್ಯಾಯಿತಂ ಜಗತ್ .. 17..

ಚಂದ್ರಸೂರ್ಯಾದಿರೂಪೇಣ ನಿತ್ಯಂ ಭಾಸಯಸೇಽಖಿಲಂ .

ವಿಶ್ವೇಶ್ವರಂ ಜಗದ್ಯೋನಿಂ ವಿಶ್ವಾವಾಸಂ ಜಗದ್ಗುರುಂ .. 18..

ವಿಶ್ವಸಾಕ್ಷಿಣಮಾದ್ಯಂತವರ್ಜಿತಂ ಪ್ರಣಮಾಮ್ಯಹಂ .

ನಮಃ ಪರಮಕಾರುಣ್ಯಜಲಸಂಭೃತಸಿಂಧವೇ .. 19..

ಪರಾಪರಪರಾತೀತವಿಭವೇ ವಿಶ್ವಸಂಭವ .. 2.2.20..

ಭವಸಂತಾಪನೀಹಾರಭಾನವೇ ದೀನಬಂಧವೇ .

ಸ್ವಮಾಯಾರಚಿತಾಶೇಷವಿಭವೇ ಗುಣರಜ್ಜವೇ .. 21..

ನಮಃ ಕಮಲಕಿಂಜಲ್ಕಪೀತನಿರ್ಮಲವಾಸಸೇ .

ಮಹಾಹವರಿಪುಸ್ಕಂಧ ಕೃಂತಚಕ್ರಾಯ ಚಕ್ರಿಣೇ .. 22..

ದಂಷ್ಟ್ರೋದ್ಧೃತ ಕ್ಷಿತಿಭೃತೇ ತ್ರಯೀಮೂರ್ತಿಮತೇ ನಮಃ .
ನಮೋಯಜ್ಞವರಾಹಾಯ ಚಂದ್ರಸೂರ್ಯಾಗ್ನಿಚಕ್ಷುಷೇ .. 23..

ನರಸಿಂಹಾಯ ದಂಷ್ಟ್ರೋಗ್ರಮೂರ್ತಿದ್ರಾವಿತಶತ್ರವೇ .

ಯದಪಾಂಗವಿಲಾಸೈಕಸೃಷ್ಟಿಸ್ಥಿತ್ಯುಪಸಂಹೃತಿಃ .. 24..
ಉಚ್ಚಾವಚಾತ್ಮಕೋ ಹ್ಯೇಷ ಭವಃ ಸಂಭವತೇ ಮುಹುಃ .
ತಮಮುಂ ನೀಲಮೇಘಾಭಂ ನೀಲಾಶ್ಮಮಣಿವಿಗ್ರಹಂ .. 25..

ನೀಲಾಚಲಗುಹಾವಾಸಂ ಪ್ರಣಮಾಮಿ ಕೃಪಾನಿಧಿಂ .

ಶಂಖಚಕ್ರಗದಾಪದ್ಮಧಾರಿಣಂ ಶುಭದಾಯಿನಂ .. 26..

ಪ್ರಣತಾಶೇಷಪಾಪೌಘದಾರಿಣಂ ಮುರವೈರಿಣಂ .

ನಮಸ್ತೇ ಕಮಲಾಪಾಂಗ ಸಂಗಸಂಸ್ಕಾರಚಕ್ಷುಷೇ .. 27..

ಶ್ರೀವತ್ಸಕೌಸ್ತುಭೋದ್ಭಾಸಿ ಮನೋಹೃದ್ವ್ಯೂಢವಕ್ಷಸೇ .

ಯತ್ಪಾದಪಂಕಜದ್ವಂದ್ವಸಂಶ್ರಯೈಶ್ವರ್ಯಭಾಗಿನೀ .. 28..

ಶ್ರೀಃ ಸಂಶ್ರಿತಾ ಜನೈಃ ಶಶ್ವತ್ಪೃಥಗೈಶ್ವರ್ಯದಾಯಿನೀ .

ಯಮಕೃತಂ ಜಗನ್ನಾಥಸ್ತೋತ್ರಂ

ಯಾ ಪರಾಪರಸಂಭಿನ್ನಾ ಪ್ರಕೃತಿಸ್ತೇ ಸಿಸೃಕ್ಷಯಾ .. 29..

ನಿರ್ವಿಕಾರಂ ಪರಂ ಬ್ರಹ್ಮ ವಿಕಾರಿ ಸಸೃಜೇಂಽಜಸಾ .

ಸರ್ವಲಕ್ಷಣಸಂಪೂರ್ಣಾ ಲಕ್ಷಿತಾಂ ಶುಭಲಕ್ಷಣೈಃ .
ಲಕ್ಷ್ಮೀಶೋರಸಿ ನಿತ್ಯಸ್ಥಾ ಲಕ್ಷ್ಮೀಂ ತಾಂ ಪ್ರಣಮಾಮ್ಯಹಂ .. 2.2.30..

ಇತಿ ಶ್ರೀಸ್ಕಂದಪುರಾಣೇ ವೈಷ್ಣವಖಂಡೇ ಪುರುಷೋತ್ತಮಜಗನ್ನಾಥಮಾಹಾತ್ಮ್ಯೇ
ದ್ವಿತೀಯಾಧ್ಯಾಯಾಂತರ್ಗತಂ ಯಮಕೃತಂ ಜಗನ್ನಾಥಸ್ತೋತ್ರಂ ಸಮಾಪ್ತಂ .

ಸ್ಕಂದಪುರಾಣ .ವೈಷ್ಣವಖಂಡ .ಪುರುಷೋತ್ತಮಖಂಡ .ಅಧ್ಯಾಯ 2/16-30..

skandapurANa . vaiShNavakhaNDa . puruShottamakhaNDa . adhyAya 2/16-30..

